
Айланамын Улуу Кыргыз элинен!
Кыргызмын деп айтыш оңой, кыргызым,

Кыргыз болуу кыйын, татаал, азап да.

Жоголбогон кыргындарда миңдеген,

Көңүл буруп, назар чуркат башатка.

А мен билем, менин элим өжөр да,

Эр көкүрөк, дос-душманы сестенген.

Бүркүт кабак, теше тиктейт караса,

Чабыты да кенен батыш беттеген.

Эр көкүрөк, намыс десе тебинген,

Душманына кылыч мизин кайратып.

Ала-Тоонун бүркүтүндөй көрүнгөн,

Айланамын Улуу Кыргыз элинен!

Кыргыз атын бийик сакта бир боорум,

Көтөр башты, баатыр элдин муунусуң. 

Элиң барда сен адамсың бир боорум,

Элиң жокто көргөн күнүң курусун!

Эх, андыктан, биз мактансак жарашат,

Улуу тоонун бүркүтү да, арстаны.

Кыргыз үчүн жаныңды бер, эмгектен,

Азиянын жолборсу кыл балаңды, –

Деп ибарат айтып кеткен аталар,

Биз аларга милдеткербиз түбөлүк.

Эх, андыктан менчик кылбай жер-сууну,

Мекен деген түшүнүктө сүйөлүк! 
Керемет эл, кыргызым!

Бул ырды 1932-жылы Совет өкмөтү тарабынан ак жеринен айдалып, атылып кеткен Токтор чоң атама жана ушундай  тагдырга туш болгон кыргыздын чыныгы патриот, улуу инсандарынын арбагына багыштадым.
Эсеп жеткис жылдардын арасында,

Бир мукам үн азыр да боздоп келет.

Кимдер калган айтылбай унутулуп,

Кимдер калган мезгилдин канатында.

Улам мезгил өзгөрүп, улам жанат,

Улутунган күндөрдүн арасында.

Унутулган адамдар жашап келет,

Урпактардын бош калган талаасында.

Толубайдай сынчы өткөн кыргызымда,

Токтогулдай ырчы бар турушунда.

Канча кыргын болсо да жоголбогон,

Каны калган душмандын кылычында.

Ошол элди ким айтат жоголот деп?!

Тукуму бар кечээги улуулардын.

Кайталанаар жолу бар кылымында,

Керемет бир күчү бар турушунда.
Бийликтегилерге
Бийликти самаган адамдарым,

Силер жетчү жолдорго ак жол каалайм.

А бирок, мансап-торго кабылсаңар,

Каргыш айтам!

Бийлик, бийлик кимди гана

Эңсетип, тамшандырбайт.

Мен момунмун дегенди да адаштырат.

Ич тардык жок баарыңа,

Ак жол каалайм!

Баргыла, багынткыла,

Бийликти, мансап, даңкты.

Бийлик кургур

Кумар, кумар,

Көздү да, башты айлантат.

Бийлик, мансап, карөзгөйлүк,

Жана дагы жалган атак, кур намыс,

Биз анын торундабыз.

Бутубузга байкатпай кишен салып,

Басар жерди баса албай кыйналабыз.

А бирок да маңкурттардын тагдырын 

Кайталай көрбөгүлө,

Агалары бүткүл журттун!

Биз бүгүн улуу жолдун көчүндөбүз,

Бийиктикти самаган кыргыздарым.

Санаага батып турат Ала-Тообуз,

Эч унута көрбө деп кыргыз жанын.

Улуу көчтүн арты ким, алды ким деп?-

Сурайт уулум санааркап.

Улуу көч - Кыргыз көчү
Бул жакта бөлөк-бөтөн адамдар жок,

Кыргыздын досу да, душманы да,

Кыргыз өзү.

Кыргыздын улуу көчүн улагандар,

Силер бүгүн мансаптын 

Кулу боло көрбөгүлө!

Эл барат көчүп бозуп, 

Тоо талаа күтөт ана.

Кыргыздын эл сураган 

Кишиси болсоң эгер,

Кыргызыңа жүрөгүңдү сууруп бергин!

Кайрылуу
Жаныңда жан жолдошуң күлүп карап,

Жамандык ойлоп турса ичи өрттөнүп.

Ушундай ичтен өскөн жамандыктын,

Тамыры сенде, менде жүргөн болсо,

Жашырып, доспуз дешип тост көтөрүп,

Калп эле жасалмалуу кылыктардан,

Түлкүдөй жасай берүү адамдыкпы.

Ансыз да көңүлдөгү сыныктардан,

Маанай пас, жерге чөгүп баратабыз,

Тебелеп-тепсеп бүтүп Адамдыкты.

Кой досум, жаман оюң болсо менде,

Кет алыс, ошол болот адалдыгың,

Кылтыйып жанымда көп жүрө бербе!
Адамга
Балким көптүр, балким аздыр алганың,

Адам болгун аябаган жардамың.

Эстегенде жүрөк зырп дейт пенденин,

Азга түтүп, көпкө түтпөй калганын.

Келет дүйнө аккан суудай тазарып,

Келет дүйнө миң бир түркүн жасанып.

Карыды деп айтуу кыйын адамды,

Тукуму анын турат дайым жашарып.

Жылкы мүнөз дегени ырас адамды,

Күлсө эртеси кайгырганын унутат.

Керек кезде кекээрлигин унутуп,

Муздак колун өчкөн отко жылытат.

* * *
Ким бактылуу, ким бактысыз турмушта,

Маңдайына жазганы дейт пенденин.

Тагдырына байлык, бийлик, кут консо,

Унутушат убактылуу келгенин.

Тирүүлүктүн кубанычын, кайгысын,

Адам өзү коштоп жүрөт жаратып.

Кээде айрымдар бактысына туш болот,

Кокусунан көчөдө эле баратып.

Кыйкырыкка кез болосуң жүз ирет,

Сүйлөө кайда, сени жерге көмүшөт.

Азгын тартты ак пейилдүү адамдар,

Жакшыны айтсаң, акмак дешип сөгүшөт.

Акыйкаттык издегендер адашат,

Акча, байлык чындык кылат жалганды.

Баасын бычып бай чиренип олтурат,

Ата журт да арзан болуп калганбы?!

Үшкүрүк
Үстүңдө үйүң, астыңда ашың жок болсо,

Өзүңдү-өзүң жашаганың кор тутуп, – 

деген кепке мен макулмун, ал чындык.

Сенин жайлуу үйүң барын билемин,

Бирок, ал үй бүт кыргыздын үйү эмес.

Жеке өзүңдүн керт башыңа чыгынсаң,

Байлык, оокат, кадыр-барк да табылат.

Кызмат дагы качпайт сенден бир карыш,

Кошоматчың жүрөт дайым сагалап.

Бирок, анын баары өзүңдүн байлыгың,

Ал кыргыздын кадыр-баркы, даңкы эмес.

Жеке өзүңдүн байлыгыңа манчыркап,

Үй-жайыңа, кызматыңа чиренбей,

Эртеңкисин ойло кыргыз калкыңын-

деп тике айтсам уялбассың, күлөөрсүң.

Сен элиңдин эртеңкисин ойлобой,

Өз жаныңдын тынч, жыргалын сүйөсүң.

Жыргалы үчүн улутуңдун эртеңки,

Же намысын талашууга бир элдин,

Керек акыл, керек айкөл тереңдик.

Сендей тайыз адамдардын айынан,

Баары тайыз болуп калуу эң кордук!

Бар болгун кыргыз баатыры!
«Кыргыздар, качпагыла!» КУУнун окутуучусу  Жолдош Кудайбергеновдун 7-апрелдеги кыргыздарга айткан акыркы сөзү. Ала-Тоо аянтындагы ыңкылапта курман болгон жүзгө чукул баатыр кыргыздын келечеги үчүн артты көздөй качпай, жүрөгүн окко тосуп: «Кыргыздар, качпагыла!» – деп шейит кетишти. Баатырларга таазим! Алардын руху кыргыз элин түбөлүк колдосун. Ушул ырымды ошол баатырлардын жаркын элесине арнайм. 
Качпагыла кыргыздар!

Качат элин жегендер.

Качат арсыз акмактар,

Калкын тоноп, кыйраткан.

Калпым чыгып калат деп,

Кылкылдаган элди аткан.

Качпагыла кыргыздар!

Ала-Тоо турат артыңда.

Качат ууру, качат жоо,

Андайлар көп калкымда.

Ач көздөрү андан көп,

Тойбой жүргөн алтынга.

Качпагыла кыргыздар!

Ала-Тоо, Мекен турганда.

Башыңды көтөр эр кыргыз,

Душманың кылыч сунганда.

Кайыр тартпайт андайлар,

Бүтүндөй элди кырганга.

Эл – жерин саткан «эрендер»,

Эл – жерден кетсин айланып.

Кусуру урсун элимдин,

Манастын урсун арбагы,

Талатты жерин кыргыздын.

Эрөөндөргө кайдагы.

Эненин тийсин каргышы,

Эзелки кектей өчпөсүн,

Эл барда эсил кылдың сен.

Элүү миң кылым өтсө да,

Эсирген ханды эстесин.

Эсирип кеткен сендейди,

Эзели дүйнө кектесин.

Куттуу элди куураткан,

Бүтүлүүнү кыйраткан,

Бузуку чыгат элимден.

Буту күйсүн андайдын,

Абайла, кыргыз элим сен!

Качпасын билгин кыргыздын,

Катууга жумшак жарашпайт,

«Хандык» деген кызматты,

Кыз-уул үчүн талашпайт.

Кысыр дүйнө кылгың бар,

Кылтылдаган ажыдаар,

Кыйыр дүйнө өтсө да,

Качат деп кыргыз ойлобо.

Өз элин өзгө жат кылган,

Эзеңгер элсиз «падыша»!

Эми элим, эске келели,

Эл үчүн кызмат кылсын деп,

Эсирбей элде турсун деп,

Нагыз элдик адамга,

Наадандык кылбас жаранга,

Жакшылап кызмат берели.

Бөлүнбө кыргыз, бөлүнбө,

Эркиндик үчүн баатырлар,

Баштарын сайды өлүмгө.

Эми элим, эч бир жаңылба.

Келечек үчүн баатырлар,

Өз жанын тосту жалынга.

Бар болгун, Кыргыз баатыры!

Өчпөсүн рухуң түбөлүк!

Сен барда элиң майышпайт.

Дүйнөнү түркүк кылгандар,

Акыры бир күн чалыштайт.

Азапка салган арамдар,

Абийирге кылтак салалбайт.

Өз элин саткан адамдар,

Өзгөдөн бакыт табалбайт.

Ошондуктан кыргызым,

Баатыры болгун элимдин,

Биле жүргүн тегиң ким?

Эми айтар сөзүм бул болсун,

Элине жоо болгондор,

Элге зар тартып кул болсун!

Андайларга жол бербей,

Бар болгун кыргыз баатыры!

8-апрель, 2010-ж.
Ош коогалаңында
Сулайман-Тоодон Ош көрүнөт чалкыган,

Дүрбүсү Оштун, бийиги Оштун Сулайман.

Көргөнүмө ишенбеймин көз жумуп,

Тоо тараптан калкып турса муң, арман.

Коркпойт азыр, коркпойт эч ким кудайдан,

Жамандыкты жасап коюш арзан иш.

Адилдигиң, тазалыгың  тиленем,

Сени тиктеп жаткан кезде Сулайман.

* * *

Көзүнөн табияттын чыгат жашы,

Оо Адам, сендеги абийир калган кайда?!

Дүйнөдө эки жер жок алмаштырар,

Жол салып алсаң дагы асманда айга.

Билебиз, түшүнөбүз бүт бардыгын,

Тушабайт бутубузду толгон айла.

Бирок да абийир, чектин жоктугунан,

Билбеймин, умтулабыз кайсыл жайга.

Бул дүйнө жаңылууда, жаңырууда,

Умтулуу көз тойбогон байлыкка окшош.

Өзгөрттүк, ачтык далай ачылышты,

А бирок ар ачылыш кайгыга окшош!

Турмушка
Кышкы таңдай үшүттүң, жетелеттиң,

Мен да сенден, сен менден кетелекпиз.

Баары жакшы көрүнөт бир карасам,

Баары кыйрап калганын сезе элекпиз.

Сыйкырыңа кабылдым сыздап туруп,

Кумарыңа чабылдым ырдап күлүп.

Сенин кандай экениң байкабапмын,

Байкабапмын эх, сенин кымбаттыгың.

Азап экен, күбүлдүм шамалыңа,

Алданыпмын кубулма жамалыңа.

Ишенипмин болот деп баары жакшы,

Ишенипмин багат деп каламыма.

Сенин кумар ойнуңан тана албадым,

Жанымды чаап жашайм   


- деп жалаңдадым.

Кыйбасыңды уттуруп алчу өңдөнүп,

Сен да менден катуурак жалаңдадың.

Апай беттен жыгылдым сыйгаланып,

Чымыркандым, чыйралдым ыйлап  алып.

Акыркы ирет сапарда бараткансыйм,

Акыркы бир ырымды ырдап алып.

Проза
Боз чаңгыл көчө менен,

Үшкүрүп өтө берем.

Жан багуу, жанталашуу

Жаның сабап,

Жашоонун кубанычын, даамын татпай,

Болгону тирүү жүрүү, өлбөй калуу

Максат эмес.

Көздөрү үмүт менен ишенимдин

Өчкөн эбак,

Көңүл канап,

Көөдөн менен көкүрөктүн боштугуна,

Ыйлагың келип турат.

Келечек бирөөлөргө бейитке окшош,

Келечек кээлерине чексиз асман.

Бу турмуш качан толуп турган эле,

Тур өйдө, оокат кыл! – дейт акыл-эсиң.

Калыбы, жакшылыктан күдөр үзбө,

Кумардын дайым ачуу жагы болот.

Кайдадыр кыялдардан бакыт күтпө,

Сен аны өзүң издеп табууң керек!

Калсаң да бактысыздык дайрасында,

Кур дегенде чабак уруп чарчаганча,

Анан барып өлүү керек! -

дейт менин акыл-эсим,

Кайгырып, капаланып турган чакта.

– Жашоого жаныңды үрөп кирдиң эле,

Жан кишини көзүңө албай,

Көпкөлөң жүрдүң эле.

Эми мына жээгине сүрүп салды,

Кум сыңары.

Мен анда толкун болом дегем күлүп,

Жээкке  кум  чайкаймын күнү-түнү.

Көздөгөн максатымдын буту сынып,

Көкүрөк көк түтүнгө ышталганын

Көрүп туруп,

Дале мен үмүт деген азгырыкка,

Алданып даңк көксөймүн.

«Азамат!» – деп кыйкырат ичимде өлүү
Жаткан байкуш ишеничим.

«Сен эми тирүүсүң!» деп какты жүрөк.

Толтуруп боштуктарды коюш үчүн,

Чыгамын улуу тирилик жолун издеп.

Нан издеп, бакыт издеп, таалай издеп,

Бактымды таап, кээде мен жоготомун.

Жонумда жоорум али айыга элек,

Ээриңди турмуш зордоп токуйт кайра.

Ошондо сыздаганын бу далымдын,

Бир гана өзүм туюп кыйкырамын.

– Демек сен жоор болбо, өзүңдү ая,

Сактагын бир кылымга ден соолугуң.

Анан да башты айлантпас бакыт керек.

Андыктан күнү-түнү иште тынбай,

Өзүңдү эл сыңары кийиндирип,

Багыш керек.

Болбосо адам деген темир эмес,

Тирүү жанга оокат керек!!

– деп дайым акыл-эсим бассам-турсам,

Сааттай жан дүйнөмдү чыкылдатып,

Эскертип айтып турат.

Үлгүрүп калуу керек деймин шашып,

Мезгилдин ноктосунда чимирилип.

Жашоого жаңы эстелик коюу керек,

Элиңди сүйүндүрүп!

– деп ойлоп баратамын жарым жолдо.

Селт этем. Жашым санайм,

Канчадамын?!

Алдыда канча өмүр бар билбейм,

Бирок,

Калганын жашоо керек жалын 

кылып!!

* * *

Берсе кудай атак-даңк,

Жана байлык, чоң кызмат.

Анын баарын көтөрүү,

Бир пендеге оор турат.

Ага керек айкөлдүк.

Азаматтын баарына,

Берсе Кудай берчүсүн,

Бир адамга чак келбейт.

Кээде Кудай чактабай,

Берип салса берчүсүн.

Азгырылбай баарына,

Алуу керек энчисин.

Анын баарын көтөрүү,

Тирүүлүктүн шаңында,-

Дос, тууганды жоготпой,

Жүрүүң керек жанында.

Азап андай тагдыр да,

Арман үйүп башыңа.

Көтөргөнүң – ал бактың,

Эгер болсо каныңда.

Пендеге
Ойлодуңбу бир саам өлүм жөнүндө,

Өлүм сени чоочуттубу бир ирет?

Тирүүлүктүн нарк-насилин билбеген,

Пендесинен Теңир деле түңүлөт…

Жүргөн кезде майрам, тойдо, үлпөттө,

Кеткен жокпу жылуулугуң азайып?

Күйө алдыңбы жардам сурап келгенде,

Жакын досуң жаны күйүп кашайып.

Байманалуу күндөрдү алыс калтырып,

Жалгыз кээде калганыңда олтуруп.

Басып кеткен күнүңдү эсте кол шилтеп,

Сени жоодур карап калган көздү ойло.

Ойлодуңбу бир саам өлүм жөнүндө,

Өлүм сени чоочуттубу бир ирет?

Топук кылган адам гана шүгүр – деп,

Амандыкта жүргөнүнө сүйүнөт.

Жолдогу  жазуулар
I

Жол-өмүр сырдуу тигилет,

Жол-өмүр сырдуу ийилет.

Жолоочу шашпа, бүт жолдор,

Бир эле жерден биригет.

Пенделик кылгын унутпай,

Бечера жанга тийип өт.

II

Күйгөн от өчсө очокто,

Күн мээрим нурлуу тап калат.

Күлүктүн күндүк жолунда,

Күйүгүп өчкөн күч калат.

Жол улук, бардан жол улук,

Жол салат өлбөс тирүү жан.

Тескей жүр жолдун издерин,

Адам да жолго айланат.

* * *

Дарактар досум болду, шаардагы,

Акырын жаап үйдө каалганы,

Жөнөймүн алар менен катар басып,

А өмүр агылганы, агылганы…

Куюндап чимирилет машинелер,

Темирлер өтө берет тегеренип.

А байкуш менин сүйгөн дарактарым,

Чаңында кала берет тебеленип.

Акырын алар менен аралашам,

Сүйлөшөт, ыр ырдашат шамал менен.

Адамдар аны кантип туюшпайт? – деп,

Кээде эле таңгалышып сурайт менден.

Унчукпайм, жооп айтыш кыйын мага,

Суз гана ойлуу тиктеп бара жатам.

Денеме өтпөсүн дейт муздак шамал,

Жамгырды тосот мага чаба жааган.

Силердей кызмат кылсак тике туруп,

Турмуштун жеңбейт белек азаптарын,

– деген ой мени кыйнап баратканын,

Сезгенсип шуулдашат дарактарым.

Аялга
Жар салып сүйөмүн деп айткандардын, 

Жүрөгү таш болбосун, абайлагын.

Мен сени даңктап ырдайм деп камынып,

Сөз таппай калтаарыдым, карайладым.

Касиет, нарк-насилиң бузулбасын,

Бактыңды башка келген, учурбасын.

Көз отуң бүт дүйнөнү тегеретип,

Көздүүлөр сени мактап ыр ырдасын.

Сагынтып санаа кылсын касиетиң,

Сүйүшсүн жоготушуп акыл эсин.

Чулгаган кереметке кудай сени,

Баш ийсең бир сүйүүгө баш ийерсиң.

Баш ийсең бир сүйүүгө баш ийерсиң,

Ал сенин айкөл, терең касиетиң.

Жашоого жашыл жарык  экениңди,

Далилдеп турсун дайым акыл-эсиң.

* * *
Кыздар менен сүйлөштүк,

Жымжырт, жылуу түндөрдө.

Бакыт турчу чачырап,

Бажырайып күлгөндө.

Төшөгүбүз чөп эле,

Ай чыракка айланчу.

Азгырылып дене бой,

Колдор колго байланчу.

Асмандагы жылдыздар,

Бизге жакын сезилчү.

Саманчынын жолунда,

Күндөр бардай кезикчү.

Өрт экенбиз ал кезде,

Курчутулган бычактай.

Куу турмушту билбеппиз,

Жолго койгон тузактай.

Жашоо деген ушу деп,

Азгырылдык, төгүлдүк.

Жакшы жашайм деп жүрүп,

Жаман-жакшы көрүндүк.

Бир карасак алдыда,

Мезгил шашып баратат.

Кайда?! – десек жообу жок,

Күндү кумдай санатат...

* * *

Ким кайсыл жолдо баратат,

Ким билет? Балким мезгилби?

Бирине жаркын таң атса,

Бирине күүгүм кеч кирди.

Жашоого жаңы эс кирсе,

Жаңы ойлор өчпөс, эскирбес.

Жарыкты самап жашасаң,

Жашооңо балким кеч кирбес.

Ырдабайм өлүм жөнүндө,

Өлүмгө өмүр бүлөнөт.

Ар дайым чыкпай көңүлдөн,

А дагы бир күн түгөнөт.

Көкүрөк өчпөйт, жүрөк бар,

Кашкөйлүк керек өмүргө.

Тумандуу жолдо үмүт бар,

Сүйүү бар али көңүлдө.

Жаз келет сөзсүз, жаз келет,

Жаз келет жандын баарына.

Бул дүйнө али жаш демек,

Калсак да анын каарына.

* * *

Ушул жерди качан тандап алдыңар,

Кай тарапта калды өмүрдүн аягы?

Мезгил бизди кайда алпарып жашырды,

Кайда калды биз ишенген жашыл шаар?

Кайда калды ошондогу сулуулар,

Ак жоолугу ак сүт менен барабар?

Кайда калды ыйман, ырыс түнөгөн,

Ак өргөлүү, ак никелүү айылдар!..

Чарчаганда
Кадырыңды билбеген адам менен,

Касташпа да, достошпо.

Акыл сурап, жардам сурап кайрылба,

Алыскыны болжошпо.

Жаакташпай өзүң менен өзүң бол,

Сүкүт салгын, чымыркангын, чыйралгын.

Күч издегин, жардам изде өзүңдөн,

Күүсүн черткин өтчү, кетчү жылдардын.

Асты өзүңдү кор кылууга бербегин,

Сакта намыс, арыңды.

Айтпа дагы, сүйлөбө ойго келгенин,

Жайына кой жаныңды.

Эс ал ушул чуулгандуу дүйнөдөн,

Шарт бурулуп кеткин тоого, талаага.

Анан кайра көр түйшүктөн тазарып,

Ишеничтүү кадам ташта калаага.

Толкундар
Толкундар да жээкке жетпей калышат,

Жай агымдан жалт беришип жанышат.

Тартылышат кайра келген жагына,

Билем алар бир зор күчтү табышат.

Айрып алгыс назигиндей гүлдөрдүн,

Мен да өмүрдө жээкке жетпес күн  көрдүм.

Кээде жээкке жетпей жатып түгөндүм,

Кайра кайттым, толкун өңдүү  түрлөндүм.

Турмуш ошол, жай толкундай шыбырап,

Жээкке жетпей чалынат да, жыгылат.

Агымыңды шамал сүрөп турбаса,

Өмүрүң да өкүнүчтүү туюлат.

Санааркадым, жээкке жетпей тартылам,

Бир зор толкун сүрөп өттү артыман.

Ошол толкун сен болбогун курбалым,

Бул турмуштун өп-чабынан жалкыган.

Ошол толкун сен болбогун курбалым…

Жол  боюнда
Жолоочулайм сеңселип,

Шуулдайт шамал бет келип.

Баратам жалгыз санааркап,

Көңүлүм турат бөксөрүп.

Неге сен мынча кечиктиң? -

Дегенсип сырдуу, жароокер,

Жол бойу өскөн сан гүлдөр,

Ыргалып тиктеп турушат.

Өзгөрдүм аздап мен эми.

Баягы бае, ишенчээк,

Жана да жашык көңүлдү,

Өчүргөм оттуу көзүмөн.

Эллегия
Бул, менин жаным суз тарткан,

Санга миң бөлгөн санаамды.

Бул, менин сүйүүм таңы аткан,

Козгогон кайра жарамды.

Бул, менмин суздук, жымжырттык,

Тыңшагын не дейт жан дүйнөм.

Бул менмин - көз жаш, жылмаюу,

Бул менмин - сүйүү өрттөнгөн.

Бул, сенин сүйкүм элесиң,

Качан да болсо нур чачкан.

Бул, сенин сырдуу көздөрүң,

Көргөндө мени сыздаткан.

Бул менмин сенсиз жан дүйнөм,

Өрттөнгөн шаардай өрттөнгөн.

Сүйүүнүн дарты айыкпай,

Өкчөлгөм далай өкчөлгөм.

Күрсүнүп коюп мен жалгыз,

Өзүңдү ойлоп жатамын.

Сен жашап жүргөн калааны,

Оо, кантип таштап кетемин...

Отуз жаш
Отуз жаш, салам айтып кирип келдиң,

Отуз жаш, кайсыл жерде жүрүп келдиң?

Мен сага жеткичекти жүз жыгылып,

Жүз жолу кайра ордуман туруп келдим.

Мен сага жеткичекти өжөрлөндүм,

Кээде эле бу тагдырга өгөйлөндүм.

Алдымдан ит куугандай мезгил өттү,

Ар жылы бир эстетип төрөлгөнүм.

Отуздун кумары күч дешет экен,

Мизи анын темирди да кесет экен.

Жарк этип бир күйбөсө бу куракта,

Жаштыгы ошо бойдон өчөт экен.

Сен мага келгениңе кубанамын,

Отуз жаш, бер тартынбай сураганым.

Сен мага келгичекти үмүт кылып,

Мезгилди жөө жалаңдап кубаладым.

Ак жоолук
Жок жалган, ак жоолукчан сулуу келин,

Эркектер жаман эмес, турмуш жаман.

Бир азга токтоо болгун, бак балаңды,

Козголуп, сыздаса да ичте жараң.

Кимде жок көкүрөктө бирден арман,

Өзүңө кейибегин жалгыз калган.

Бактыңа эрден айтпай калса дагы,

Өзүңдү төмөн көрбө башкалардан.

Көзүңдөн кагылайын балбылдаган,

Картайып кеткенсиңби жапжаш туруп?

Кой антип кейибечи, ыйлабачы,

Эркектер жаман эмес, жашоо жаман.

Күүгүмдө


Түшкө нелер гана кирбейт
Жаман-жакшы ойлордон,

Тайыз, супсак ырлардан,

Өйдө-ылдый турмуштан,

Жададым байкуш өңдөнүп.

Антсе да көңүл дегдеди,

Сулуудай көзүн кылгырткан,

Күндөрдү жаным эстеди.

Олтурам жалгыз. Чарчадым.

Күн батты. Сырдуу үн катты,

Жүрөгүм акыл-эс берип.

Колумдан ыргып калемим,

Кетипмин уктап, күүгүмдө,

Түш көрүп жатам. Түшүмдө
Каргалар чокуп олтурат,

Биз жазып кеткен ырларды.

* * *

Жетем деп чексиздикке сунуп колум,

Туу туттум алыс, бийик нерселерди.

А тагдыр кээде менин бууп жолум,

Мезгилдин шары менен кете берди.

Өксүүгө, кайгырууга жок убакыт,

Шартылдап иштей турган келди кезек.

Шашууга, үлгүрүүгө болот азыр,

Бир өмүр бир кылымга эсептелүү.

Ысык-Көлгө
Көл акырын дем алат,

Тереңинен балык туйлап кубулат.

Кээде сүрдүү шамал келип кайдандыр,

Жээги толкун сугунат.

Кээде калса мемиреп,

Жүзүнө анын аппак нурлар себилет.

Шырпылдаган майда толкун билинбей,

Жээгинен кум кемирет.

Жатат ана созулуп,

Чексиздиги асман өңдүү жошулуп.

Арзуусу бар түрмөк-түрмөк булуттар,

Көлгө кеткен кошулуп.

ТУРМУШ  ЖОЛУНДА

Жамгыр, сенин шыбырыңды наз 







     кылып,

Бөтөн үйдө олтургандай унчукпайм.

Мени кимдер кетти жолдон жазгырып,

Качан эми түш оңолуп тынч уктайм?

Санааркаймын, көңүл чиркин тынчыбайт,

Байкоосуздан кимди койдум 

таарынтып?

Кетсем деймин кээде алыс жактарга,

Көңүлү ынак досторумду сагынтып.

Биз эмнени көрдүк дейсиң өмүрдөн,

Кийим беле, же жыргалбы сен билген?

Баарын көрүп, билүүгө азыр барбы айла,

Байлык сурап ал дейсиңби Теңирден.

Бир кызматка туруп алсак тыңыраак,

Жашоо өтөт, өмүр өтөт дегенбиз.

Байлык, мансап колдун кири бир күндүк,

Бирок аны сезбей жашап келебиз.

Суулар агат, жылдар өтөт билинбей,

Мезгил бизди алып тынаар жашоодон.

Өмүр чиркин батаар жери иңирдей,

Ошондуктан улуу бизде тирүүлүк!

АТАМ МЕНЕН АПАМА

Апам айтат: – Амансыңбы каралдым?

Атам сурайт: – Уулум, кандай жүрөсүң?

Ата, апа сиздер айткан тилектен,

Бу дүйнөдө  тирүү жашап  жүрөмүн.

Алар барда дүйнөм толук көрүнөт,

Мактап кээде көтөрүшөт көңүлдү.

Мени чындап колдоор эки адам бар,

Кайдан болсо актап чыгар өзүмдү.

Апам алтын, кымбаты го дүйнөнүн,

Жакшы ишимди көрсө деген тилегим.

Мактоосуна атам менен энемдин,

Татый албай жүргөнүмө күйөмүн.  

Жаз каткан сыр
Экөөбүзгө ушу быйыл,

Жаз шыбыры 

Сырын катып тургансыйт.

Жаңы гана бүрдөп дарак,

Мажүрүм талдар жанданганда,

Биздин сүйүү уяң, таза,

Арабызды жакындатат.

Жолугам деп издеп чыгып,

Жолугуудан алыс качат.

Биздин сүйүү сыры терең,

Эч ким айтпайт сүйүшөт деп.

Мен билемин, сен билесиң,

Биздин көздөр магниттей,

Ирмелишет, тартылышат.

Сагынабыз унчукпастан,

Жолугабыз болжошпостон.

Ийилебиз сүйүнөбүз,

Сагынуудан, сүрдөнүүдөн,

Биздин сүйүү аппак болуп,

Бүрүн төгүп, гүлдөп турат.

* * *

Сен экөөбүз кайсыл жайга барсак да.

Калабыз да маңдай-тескей кезигип.

Кээде биздин сапарыбыз бир болот,

Кээде калам сүйлөй албай чечилип.

Жолукканда кубанарым билемин,

Тоо гүлүндөй жайнап чыксаң алдыман.

Бу кудайдын иши деймин сүйгөнүм,

А болбосо кайдан келдиң периштем.

Качан болсо мени издеген өңдөнүп,

Жарк деп жанып чыга калсаң периштем.

Сенин ыйык касиетиң бар үчүн,

Тартынамын саамайыңдан өбүштөн.

А көчөдөн жолукканда капыстан,

Издеп жүрүп таап алгандай сеземин.

Ошондуктан ушул жерден дайыма,

Сени көрүп калыш үчүн өтөмүн.

Жаз деми
Булут түнөп, буюкканда тоо башы,

Жылдыз издеп нуру түндүн өчкөнсүйт.

Сенден алыс жазды тостум ашыгып,

Сүйүү кушу жандан учуп өткөнсүйт.

Жан дүйнөңө түнөгөндүр жаз деми,

Суу шарындай күлкүң калган кулакта.

Агын суудан аруу болуп көрүнүп,

Сен айланып кеттиң бекен булакка.

Делөөрүттү, демиктирди жаз деми,

Көңүлүмдөн сары убайым качты эми.

Көздөн кулап түшкөн жаштай аялуу,

Карегиме катып алгым бар сени.

Жазда балким калгандырсың өзгөрүп,

Бүлүк салып койгон болсо ушул жаз.

Андай болсо аксаргыл кыз, ардагым,

Жүрөгүмө бүлүк салбай жүзүңдү ач.

Сүйүү гүлү
Атыңды атап, жолугууну самаган,

Күндөрдү мен жашыра албайм өзүңдөн.

Бассам, турсам сен тарапты карагам,

Жолуктур деп Кудайдан да өтүнгөм.

Эң бир бейгам күндөрдүн бир күнүндө,

Жарк деп гана чыга калып алдымдан,

Ийменесиң ыйбаа күтүп жай гана,

Кээде кыя тиктеп калам артыңдан.

Сен бир учкан чымчык болдуң, чынында,

Жалаң гана сен жөнүндө ырым да,

Жалгыз өзүң кетпей такыр эсимен.

Аппакайым, гүлдөй жазда ачылган,

Булак сымал тунук, таза көздөрүң,

Ошол көздү булгай көрбө ардагым.

* * *

Жолуктук го биз экөөбүз кайрадан,

Сен жылмайып, а мен сырдуу караймын.

Жаз жамгыры төктү дейсиң аябай,

Кол чатырдын жоктугуна кайгырып.

Төгөт жамгыр, сен экөөбүз көчөдө,

Баратабыз аста-секин сүйлөшүп.

Сен акыркы кабарларды айтасың,

А мен кээде калам бир аз сүйлөбөй.

Көчөсүндө ушул жандуу жаштыктын,

Бассак деймин дагы бир аз, көбүрөөк.

Узатсам дейм бара турган жагыңа,

Анан кайра тосуп алсам ашыгып...

Тартынасың, назик, сырдуу мамилең,

Алда нени туйган өңдүү турушуң.

Ушул жаздын жамгырындай эзилип,

Кетсек гана, кел колуңду бери сун.

* * *

Куштар келди кайрадан, жаз чакырып,

Жаз чакырып, жүрөккө толкун алып.

Кыштан араң чыгышты таранчылар,

Чырлыйтташып жаз демин эске салып.

Кышты кыштай мен дагы жазды күттүм,

Жазды күттүм, санааркап таранчыдай.

Күттүм, жаркын көңүлүм ачылбады,

Сүйгөнүмдүн айынан санаам тынбай.

Санаам тынбай, суукка кайыккыдай,

Турган чакта даары элең айыккыдай.

Ууртуңдан жылмая күлүп койчу,

Апакай кыз, ардагым жарык маңдай.

Жолдо
Ысык-Көлдөн Бишкекке келатабыз,

Оо-кокуй, автобуста он толо кыз!

Кыйкырык, биздин ырдын хорлорунан,

Күч келди, МАИлериң жол торогуз.

Шуу этип машинелер самолеттой,

Чуу коюп өтүп жатат көлдү көздөй.

А биздин карагаттай сулуу кыздар,

Түз эле чабак урат өрттү көздөй.

Жоодурап айдоочуга арбалышат,

Шарактап аны көздөй жанашышат.

– Оо кокуй, жөн койгула аны дейбиз,

Беш, алты балалуулар баратышат.

Алдыда айдоочуга ымалашып,

Да бир кыз кызуулуктан сөз ыргытат.

Жаш жигит жаны күйүп делбээленип,

Астыртан жолду карап, көз кылгыртат.

– Эстечи, бото көз кыз билсең эгер,

Зуулдап ылдамдыкта баратышып,

Рулда олтурганда  миң кеп айтып,

Түз жолдон чыгып кеткен учурларды.

– деп мен да акыл айтып келатамын,

А кыздар шаракташат шарап менен.

Сөздү укпай коюшканын сездим дагы,

Узарткан Ысык-Көлдү карап келем…

* * *
Сагындым эчаккы бир жапыз тамды,

Жапыз там, жамгыр жууган бир 

капшытын.

Ал күн да, ал үй дагы алыс калды,

Андагы өзүмдөн да алыстадым.

Ыр жазган түндөр калган ошол үйдө,

Бир башка дүйнө болуп самаганым.

Кантсе да алдым  толо жарык эле,

Кетээрде бир кылчайып карабадым.

Мен эми ошол үйдү айланчыктап,

Эстедим сенин сүйкүм жамалыңды.

Кантсе да ал жапыз үй жарык эле,

Көргөндөй болдум андан карааныңды.

Андагы өткөн күнгө эстеликтей,

Эсейет, тыкан, таза шыбалган бейм.

Сураймын: – Андагыдай сүйүү кайда?!

Мелтиреп, мезгил жутуп убайым жейм.

Кош эми, жай элең го, жапыз, жарык,

Көп али ойлогонум, самаганым.

Ал дагы келээр мүмкүн ушул жерге,

Келдиби? – деп сураса унчукпагын…

Күлкүң сенин керемет
Күлкүң өчпөй, бүтпөй жүрсүн жарыгым,

Сарууланып бата көрбө кайгыга.

Санаа тартсаң сары убайым оор иш,

Жол бошотуш боштук иштир кайгыга.

Пендезаттын майдалыгы, пастыгы,

Жан кашайтып бербей турса өтөлгө.

Көп кайгырба, сарууланба бейпайда,

Ал кейишти күлкү ордуна көтөрбө.

Күлкү, күлкү ал табылгыс керемет,

Күлүп турсаң ал бакыттын жышааны.

Кейий бербей болбогон бир нерсеге,

Күлкүң менен жеңдирип жүр кусаны.

* * *

Анда адатың болбогонго таарынып,

Бир сөз үчүн кетип калсаң мулуюп.

Кайра сага алгым келчү жагынып,

Калсам дечүм кереметтей туюлуп.

Сени артымдан ээрчисе деп тилечүм,

Бирок мага сыр билгизбес жан элең.

Сүйдүң балким, сүйгөнүңдү жашырдың,

Ойлодуңбу бир жалбарып койсо деп.

Арман кылып ырдачу элем сыр кылып.

А сен болсо сабыр күтүп унчукпай,

Укпагандай, сезбегендей түр кылдың,

Мен шагыңда турсам булбул чымчыктай.

Учуп кетсем угам депсиң ашыгып,

Арман кылып, издептирсиң, самапсың.

Жолдоруңда калган өңдүү чачылып,

Мен бейпайда, арман кылчу күнүң бар.

Анан жолдун боюнда сен белгидей,

Чакырымдан жарык болдуң эскерткич.

Узап барып улам сага кез келем,

Бир өзүңсүз жашоо такыр өтпөстөй.

* * *

Сен таарынып,

Бузулганда көңүлүң.

Уйпаланып калган өңдүү туюлган,

Учуп жанган өмүрүм.

Карыш жерге басуу болуп кыйындай,

Көздөрүмдүн оту өчүп,

Жылтырагам

Жерге түшүп калган сары тыйындай.

Таарынычың жазып, кайра сагынып,

Көргүң келип жүргөнүңдү укканда,

Бул дүйнөнү бүтүн кармап колума,

Мен сүйүүнүн мөөрүн жүрдүм көтөрүп.

* * *

Ардагым, анчалык көп кейибегин,

Бекем бол, болбогонго жеңилбегин.

Канчалык санаа тартып турган менен,

Өзүңдү көрүп бир аз жеңилдедим.

Не жазса бешенеге көрүү керек,

Кайгы эмес жетпей калуу каалаганга.

Бул турмуш качан толуп турган эле,

Окшодук канча жолу жарадарга.

Жарашпайт кайгы тартсак сага, мага,

Карачы алдың жарык, жашыл талаа.

Эмнеге убайым жеп, кайгырасың,

Гүл жайнап жаткан чакта адырларга.

* * *

Сен бүгүн бир башкача көрүнөсүң,

Ай болуп маңдайыма төгүлөсүң.

Жарк этип көз отуңду чачыратып,

Эрдиңден улам-улам өбүлөсүң.

Көңүлгө тумар болуп тагыласың,

А балким, балким мени сагынасың.

Жоготсоң, кетсең мүмкүн унуткарып,

Ырымдын саптарынан табыласың.

* * *

Мен сенин жан дүйнөңө аралашсам,

Жарк этип кыялыңда бара жатсам.

Ал балким менин бактым башка келген,

Мен үчүн аз күнчөлүк сага барган.

Түйшөлүп түн уйкуңдан азап чегип,

Сен мени ойлогонуң турсам сезип,

Анда мен сени колго кармап алып,

Кетмекмин өзүң менен дүйнө кезип.

Кээде
Сен да мени калдың окшойт унутуп,

Мен да сени баратамын эстебей.

Жан дүйнөмдү кээде гана жылытып,

Адат болду капилеттен эстемей.

Эми ушинтип аз-аз гана жолугуп,

Алыс, алыс, алыс боло баштайбыз.

Бирок сени эстеп жүрүү мен үчүн,

Эң бир сонун жолугууга барабар.

А сен менин карааныма зар болбой,

Койгонуң оң түш сыяктуу унутуп.

Мен да ошого даярдадым өзүмдү,

Кыйын экен бирок сени унутуу.

Жамгырлуу түндө
Кечиргин, бүгүн масмын жаштыгыма,

Эшигиңдин туткасын турам кармап.

Күйгүзүп жарыгыңды, келдим түндө,

– Мен эле, түнгө калдым чыга бергин.

Көздөрүм араң күйөт чырагдандай,

Чечейин жамгыр жууган кийимимди.

Шараптан куйсаң мейли, ичсе ичелик,

Басар дейм ичте толгон күйүтүмдү.

Кечиргин, адашкансып келип калдым,

Бактылуу жан өңдөнүп зыңгырагам.

Көздөрүм араң күйүп турат мына,

Жүрөгүм алсыз турат ыр сураган.

Сен мени табалаба, каралаба,

Мен деле бир пендемин жылкы мүнөз.

Жашайбыз жакшылыктан күдөр үзбөй,

Бул турмуш бир тартылган сүрөт эмес.

Балалыкка кайрылуу
Жаз эле, эсиңдеби, кечиндеги,

Кошуна жубан келин көңүлдөшү.

Түн катып жашырынып келчү эле го,

Биз ага ат койгонбуз «өмүрлөшү».

Кээде мен чакырганга жөнөчү элем,

Келди деп айтаар элем: «өмүрлөшүң».

Ал мага конфет берип алдачу эле,

Колумдан бекем кысып кармачу эле.

Ишенгем, бирин-бири катуу сүйөт,

Эх, алар махабаттын баркын билет! –

дечүмүн анын сырын түшүнгөнсүп,

Чын эле ошондойбу, ай ким билет?!.

...Акыры айылга бүт угулуптур,

Биз барсак кыйкырыктан баш айланат.

Келиндин чачы үксүйгөн, жулунуптур,

Көзүнөн мөлт-мөлт этип жашы айланат.

Чуу чыкты, өтө катуу урушушту,

А балким, кызганычтан кырылышты.

Келинди көрөйүн деп үйгө кирсем,

Бир аял сыртты көздөй кууп чыкты.

Ортодо канча мезгил акты суудай,

Мен аны кечээ көрдүм, жолугуштук.

Чоңоюп калыпсың деп өөп беттен,

Сурады а кишини улутунуп,

Жүрөт деп айттым аны айылда иштеп.

Түш
– Келдим, – дедиң, – Келдим өзүм  өзүңө,

Ай көрүнүп турдуң менин көзүмө.

Түн ажайып нурга айланды кубулуп,

Жылдыздар да түшүп келди төшүңө.

Мен төшүңдөн жылдыз тере баштадым,

Жамгыр сымал жаап турду чачтарың.

Тил байланып, көздөр сөзгө айланды,

Жанып турду тал чыбыктай жаш  жаның.

Азаттыкка чыккан өңдүү эми эле,

Эркиндиктин ширесинде ырдадың.

Мен да сенин кучагыңда магдырап,

Жылдыз толгон ушул түнгө сыйбадым.

Сенин айкөл, таза, аруу денеңде,

Турду бүтпөй бу кумардын аягы.

Анан таңда, жылдыз тарай электе,

Учуп кеттиң аппак жылуу төшөктөн.

Жаралуу дүйнө
жалын - от
Жаз чакырган сүйкүм перилер,

Жаңы гана бүрдөй калгансып.

Көчөлөрдөн көзгө урунуп,

Бул жашоого бир топ дем берет.

Эх, алардын айкөл жамалы,

Көл түбүнө түшкөн шурудай.

Көз кызартып, соону мас кылып,

Картайганды кээде жаш кылат.

Чабак уруп бир аз каласың,

Сулуулуктун ыйык кенчинде.

Аз да болсо унуткарасың,

Бул турмуштун кайгы-санаасын.

Эх, сулуулар улуу тумоодой,

Ырбатышат жүрөк жарасын.

Алар барда дүйнөң жалын от,

Алар барда жаның жаралуу.

Бийкечке
Сени сүйбөй калуу чоң күнөө,

Бир калаанын назы, сулуусу.

Сен да сүйбөй калсаң ал күнөө,

Бул Кудайдын берген талабы,

Милдет кылып таккан сага аны.

Сүйүү деген эмне? – дегенсип,

Сүйкүм гана тиктеп карайсың.

Сүйө албасаң, сүйүп көрбөсөң,

Бул өмүрдү кантип баалайсың?!

Сүйбөй калуу деген бул өзү,

Жашадым деп айта албаган,

Жармач, кедей, жансыз, бактысыз,

Жарыгы өчкөн үйлөр сыяктуу.

* * *

Сулуу кыз неге сен муңдуу,

Ырларды жакшы көрөсүң?

Жолукпай калган күндө да,

Кетпейсиң менин эсимден.

Жанымда жүргөн өңдөнөт,

Жабыркап турчу элесиң.

Сулуу кыз неге сен муңдуу,

Ырларды ырдап бересиң?

Ашууга салган жолдордой,

Татаал жол белең сен өзүң?

Жактырбай баарын чанасың,

Жактырбай жалгыз келесиң.

Кетели гүлзар талаага,

Кетели гүлдүү жерди таап.

Мени ээрчип кетээр жан болсоң,

Мага сен мээрим төгөөрсүң.

Көз көрбөс  жактан ардагым,

Муңдуу ыр ырдап берээрсиң...

1987-ж.
* * *

Жүрөсүң сен жүрөктө да, көңүлдө,

Ар убакта: таңда, кечте, түнүндө.

Алдан тайып өчөр кезде жандырып,

Жашыл жарык болуп келдиң өмүрдө.

Же сүйдүмбү, же бир ашык болдумбу,

Аны билбейм, азгырылдым, төгүлдүм.

Алыстадың, алыс калды ал күндөр,

Ыры калды канатында көңүлдүн.

...Жолугуштук, баягыдай элебиз,

Кобурашып чогуу басып келебиз.

Алыс калган агын суунун шарындай,

Алыстыкты сезип турат денебиз.

Күн желе
Сүйүүнүн керемети денемде ойноп,

Байкатпай жан дүйнөмдү алган курчап.

Керемет ошол сезим санааркатып,

Керемет ошол сезим кетпейт сыздап.

Ой калчайм жалгыздыкта сабырым суз,

Көңүлүм сен жашаган тараптарда.

Өзүмдөн касиеттүү күч тапсам дейм,

Өзүңдү бир жалт этип каратканга.

Билбеймин, канча күч бар, канча дем бар,

Жарк этип күлүп чыгып маңдайымда,

Турасың күн желедей качан болсо,

Ар убак сени эстей калганымда.

Сыр катып, сынагандай түрүң менен,

Сен мени таштап коюп деңизиңе.

Жээгинде күлүп сынап тургандайсың,

Ишенбей, аман сүзүп келишиме.

Жетчүдөй бир өзүңө күйүп денем,

Мен анан кол сермеймин үмүт менен.

А сенби, а сен болсо күн желеси,

Алысың, же жакының билинбеген.

Жан биргем
– Жаным! – дейсиң алганым, 

Жаның менде оо сенин!

Жан теңешкен бир жанбыз,

Жаным сенде оо, менин!

Ардагым деп айтамын,

Алтынымсың оо, теңим!

Алыс кетсем сагынам,

Сен деп согуп бар демим.

Теңир сүйсө тең кылар,

Теңештирип бел кылаар.

Азган тозгон журтуңду,

Алты дубан эл кылаар.

Жаның, каның бир белем,

Жалаң сен дейт бүт денем.

Ыраазымын Теңирге

Бир өзүңдү сүй деген!

– Ким арты?
– Биз акыры бул кезектин чубалган,

Силер бизден кийин болуп калдыңар.

Бир азыраак алгым келген кумардан,

Жана дагы бакыттан бар шыбагам.

Турам күтүп. Сатуучубуз лыпылдап,

Ашык бербейт, ченеми бар ар жанга.

Дарманың жок, акың да жок түртүшүп,

Алды жакка эрте жылып алганга.

Узак али биз жеткенче жадаткыр,

Жаныңды жейт, калбаса экен түгөнүп.

Сатуучубуз алкымы чоң киши эле,

Берсе болду баарыбызга тең бөлүп.

Жетсе экен деп чыйпылыктайт жүз адам,

Жетет, жетет деген сөздөн күч алам.

Орто жолдон алдуубайлар түртүшүп,

Кезек күтпөй алып кетип жатышат.

– Биз акыры бул кезектин чубалган,

Силер бизден кийин болуп калдыңар.

Бир азыраак алгым келген кумардан,

Жана дагы бакыттан бар шыбагам...

Философия
Келдик кайсы дүйнөдөн,

Кетээрибиз кай тарап?

Тирилдиби өлгөндөр,

Өлүм кайда алпарат?

Бу жашоодо не жаңы?

Баары ачылган, жазылган.

Биз өмүрдү жөн эле,

Жашоодобуз кайталап.

Соолугуу
Ушу ырды бир кечеде окуп берсем, Акын Сагын эже (Акматбекова) олтуруптур. Мага:
– Эрте соолугуп алыпсың, биз али күнгө чейин соолуга албай жүрөбүз – деп күлдүрдү эле.
Көлдөй толкуп көңүлүм,

Гүлгө оронду өмүрүм.

Чачылдым да, жыйылдым,

Толдум, далай төгүлдүм.

Кемибедим, бөксөрдүм,

Үзүлбөдүм, уландым.

Ылдый-өйдө сүрүлдүм,

Жоголдум да табылдым.

Издегенге жолуктум,

Күлдүм, сүйдүм, оолуктум.

Күйдүм, өчтүм, түтөдүм,

Отузумда соолуктум.

Турмушка
Жададым турмуш мен сенден,

Неге сен мынча кыйынсың.

Бир карасам өңүң серт,

Бир карасам сулуусуң.

Турмуш - сен дайым толкунсуң,

Сууксуң, жана ысыксың.

Төрт мезгил болуп кубулуп,

Түлкүдөй кээде турушуң.

Өмүр не, өлүм, жашоо не,

Чындыгы сенде катылган.

Дайынсыз жашап өтөбүз,

Белгисиз октой атылган.

Бирок да аксың сен бизге,

Өлүмдөй таза немесиң.

Жашашты билген кишиге,

Жалындап жанып бересиң.

Кумда ойногон балага
Эx, Бакыттай!

Кумда ойнойсуң таңдан кечке.

Кеч киргенде аргасыздан,

Үйдү ойлойсуң Бакыттай.

Апаң сени

Досторуңдан кем кылбай,

Баксам деген үмүт менен,

Иштегенин билбейсиң го бир тынбай.

Анан бир күн

Ыйлап келдиң көчөдөн.

Кошунанын шок, тентек бир баласы,

«Атакең ким? Атаң жок! – деп,

Жетимсиң» – деп айтканда.

Жетимсиң сен.

Атаң сени таштап кеткен.

Сен эч качан айта албайсың,

Атакеңдин ысымын.

Апаң байкуш алдан тайып

Жансактайт.

Акча тартыш.

Апаң сен0дей жетим байкуш.

Ижарада иймеңдеп,

Кең калаага батпай

Жашап келатат.

Сен атаңа окшобогун эч качан!

Апакеңдей бол боорукер, карамдуу.

Жетим жанга кереги не жөтөлдүн,

Тагдыр башка таш салса да көтөргүн. 

Сен атаңдан калсаң дагы айрылып,

Бакыт сага келет кайра кайрылып.

Шаардык  ит
Жолбун ит таң эртеден базар четтеп,

Шыйпаңдап оокат таппай жыт искеген.

Умсунуп, жалтак карап качат кайра,

Жашаган жарты нандык үмүт менен.

Ал өзү куулугу жок шаардык ит,

Жашоого укугу жок кымындай да.

Бериде борс-борс үрөт оокаттуу ит,

Теңебей жада калса куйругуна.

Ортодо айырма чоң, байкуш итиң,

Болгону элге жукпас, теги начар.

Андайдын багы кайдан болмок эле,

Төрөлбөй жатып эле ачка түшкөн.

Бактысы иттин дагы болот тура, -

деп ойлоп келе жатсам үйдү көздөй.

Кандегим маңдайыман чыга калып,

Бактылуу көзү менен карап турду.

Поезд жолундагы ыр
Чуулдап жоо куугандай поезд келет,

Бар күчүн темир жолго коротконсуп.

Үнү да аянычтуу, төөчө айкырат,

Бу жолдон шор тайлагын жоготконсуп.

Көзүңдө жашың калган тегеренип,

Дүйнө ушул, бири кетсе, бири келет.

Сен эми сабырдуу бол, белди бек буу,

Бири кем, бири толук өмүр өтөт.

Сен анын баарын унут, баарын кечир,

Бактысыз экем дебе башыңды уруп.

Жылдызың жылт деп жанар күнүңдү күт,

А бакыт келет тура зарыктырып.

Токтогулга
Булбул акын, булбулусуң элиңдин,

Көзгө атардай көзгө аткансың сөз менен.

Теңдеш акын бар бекен же, теңиң ким,

Ырың барбы өз элиңе жетпеген?..

Сан кылымга сапар жолун карытпас,

Сан тоолордо сагынычтан калып жаш.

Көч келатат, көч алдында ырың бар.

Ак шумкардай канаттары талыбас.

Тоо жоголбос, тоодой ырың жоголбос,

Термелериң терметчүдөй дайраны.

Сен булактай таза экенсиң соолбос,

Чоң деңизге айландырган кайра аны.

Күүлөрүңдү угуп туруп күүлөнгөм,

Ырларыңды окуп жатып сүрдөгөм.

Төрт тарабы төп келишкен алп акын,

Сени окусам, сени эстесем дүйнөм кең.

Акынысың кыргызымдын бир келген,

Сени кантип айтам эми ыр менен.

Бар жабыктын баарын айтып салмаксың.

Тирүү болсоң комуз менен, тил менен.

Ырың келди, өзүң калдың келе албай,

Кыргызымдын акындары түгөнгүс.

Оо замандын тамырчысы таланттар,

Биз супсакпыз, биз тайызбыз силерсиз!

Мүрзөдөгү жолугушуу
Суз тарткан мүрзөлөрдүн арасында,

Турасың баёо тиктеп, капилеттен,

Жолуктум, бир көз караш мага тааныш,

Чын эле сездиң го дейм карап өтсөм.

Мен сага жолуккандай болдум ырас,

Жүрөгүм эмненидир туйган өңдүү,

Токтодум, үшкүрүндүм, турдум ойлуу,

Чын эле мени сезип турасыңбы?..

Мүрзөгө тирүү кезде келип туруу,

Парз экен, аны туйдум сени тиктеп.

Мен эми качан келем, билбейм бирок,

Келсем да тирүү бойдон келсем экен.

Акыркы сапар
Ким өлүмдү эстесе, 

ал өмүрдүн баркын билет. 

Автор

Таланттуу акын, коомдук ишмер Аман Токтогулов дүйнөдөн өттү деген кабарды Таласта жүргөнүмдө уктум. Ошол 13-августта акындын сөөгүн Бишкектен Таласка, туулган айылы Көпүрө-Базарга алып келе жатат деп калышты. Мен акындын туулган жерине кайтып келе жатышын төмөндөгүчө элестеттим.
I

Бүгүн кетем айылга.

Сөөгүм сыздайт, жаным көккө уча элек.

Мен бара элек, көптөн бери бара элек, 

Мүрзө кантип калды экен?..

Бүгүн кетем айылга.

Түнү менен топурап,

Туугандарым мени күтүп олтурат.

Мен көрө элек, көптөн бери көрө элек, 

Айыл кантип калды экен?..

Август айы толуп турат күн күйүп,

Мүрзө түшкөн адыр куурап калгандыр.

Айыл жакты карап анда бир бейит,

Мени күтүп олтурат.

II

Узак жолдо 

Машинеңер кылдырап,

Жеткичекти тууган-урук 

Бир үшкүрүп, бир ыйлап, 

Мага тааныш 

Тойго тикчү боз үйдү,

Эбак тигип койгондур.

Апам байкуш алсырап,

Кайгы-муңга толгондур.

Жолду катар баарын ойлоп баргыла, 

Арман-кайгы, күйүт, санаа-баарысын.

Өмүр деген бир келет да бир кетет,

Кийип алмай жок турбайбы жаңысын.

III

Балык сууну эңсегендей 

Денем жерди эңсеп турат.

Жеткичекти сөөгүм оордоп,

Какшап сынат.

IV

Калды курган тирүүлүк.

Каным менен какшады элем сүрүлүп...

Каным менен ырдаганга, 

Жүрөк менен сындаганга, 

Баатырларча жашаганга, 

Көндүм эле.

Курган тирлик мыжып эзип,

Турганын да көрдүм эле.

Бирок минтип,

Жүрөк сокпой, үнсүз калуу деген эмне?!.

V

Келдим мен баатырларча 

Жоодон кайткан.

Келүүнү эңсечү элем жеңиш менен.

Келдим мен келишимче жеңиш менен.

Аз айып, күнөө кылсам кечиргиле, 

Эгер болсо.

VI

Кейибей жашагыла,

Кайрат керек!

Намыс, ар, өжөрлүктү сезбейт экен

Өлүм деген.

А бирок анткен менен, 

Түбөлүк эс алуунун наркы кымбат!

Тоо жоготтум

Чыңгыз Айтматовдун 

жаркын элесине
Бир бийик тоо бар эле,

Жүрөгүмдү эңсеткен.

Ошол тоодо күдөрүм,

Ошол тоо мени дегдеткен.

Анын бийик чокусу,

Күн чагылган чыгарда.

Бөлөк тоолор угушчу,

Андан кеп сөз чыгарда.

Ошол тоодон айрылдым,

Самсып келди сары арман.

Тоолор болгон менен көп,

Ошол тоодой болорбу?!

АКЫНДЫН НЕКРОЛОГУ

Акын Аман Токтогуловдун 

жаркын элесине
Мени сурап келсе мезгил мезгилден,

Кагаздарды көрсөткүлө эскирген.

Анда калган жан этим да, кайгым да,

Каным ага сыя болуп эзилген.

Мени сурап келсе өлүм өмүрдөн,

Корккон эмес деп айткыла өлүмдөн.

Жамгыр элем жай аптабы барында,

Какшып турган жерге суудай төгүлгөн.

Мени сурап келсе өлүм өмүрдөн,

Толкун эле деп айткыла өрүлгөн.

Чагылгандай жарыгыма сиңирдим,

Нур элем го жаракадан төгүлгөн.

Мени сурап келсе чоочун адамдар,

Окуткула ырларымды унутпай.

Акын элем акыл-эстүү, эр жүрөк,

Өзүмө өзүм жол тилегем кылычтай.

Акын тагдыры
Алыкул Осмоновдун эстелигине
I
Турмушта нелер болот, нелер болбойт,

Тирүүлүк кимди салбайт азап жолго.

Көрө албай басып турса эгер чөйрөң,

Мындайда ким жоголуп, ким жоголбойт?!

Кородук, толдук кайра сени менен,

Бир мезгил кемиген да кемибеген.

Арчадай жашыл кылып ала келди,

Жоготуп, жоготпой да өзү менен.

Тыңсынып акын журту ал убакта,

Сын чыгып баалаган да, баалабаган.

Булакты ылай дешип турган чакта,

Алдыңда далайлары каадаланган.

Сен анда азап көрдүң, арман кылдың,

Жашоонун ажыратып жалган-чынын.

Тирүүңдө улутундуң, унутулдуң,

Бир гана досуң болуп жазган ырың.

Тоо болдуң ырларыңда бийик-бийик,

Көл болдуң толкундарың жээке сүрүп.

Күз болдуң, жалбырагың жерге түшүп,

Жаз болдуң, кайра жанып бизди күтүп.

II
Акындар өлөт, кетет, дүйнө калат,

Ыр калат жүрөктү эзген муундарга.

Сыр калат, акыл калат акын айткан,

Боор ооруп, боорун төшөп жыгылганга.

Акыры адил жашап каза тапкан,

Акынды ким эскерет, ким унутат.

Эгерде унутканга жетсе күчү,

Ал элдин эч нерсеге жетпес күчү.

Акынга кимдер келип башын ийбейт,

Ким аны түшүнбөйт да, кимдер билбейт.

Агымы дайра болду түгөнбөгөн,

Таланты таза экен го булак сымал,

Түбөлүк өлбөстүккө койгон бөлөп.

Акындын жүрөгүндө кыргыз жатат.

Кылымдын башталышы кыйылып качат.

Ырлары кылымдардан кылымдарга,

Шарт кирип ылгабастан салам айтат.

III
Алыкул атым болгондо,

Жашабас элем бир жылга.

Акындык атым болгон соң,

Калгым келет миң жылга.

А.Осмонов.
А балким күттүң кыштын эрте өтүшүн,

Самадың балким жаздын кереметин.

Карк этип карга конуп капшытыңа,

Капыстан кыйч дей түштү керебетиң.

Ыр жазган барактарың ак кептердей,

Чачылып жатканына көз жүгүртүп,

Жай гана кош айттыңбы оо кеменгер,

Өлүмдү босогоңдон бир жүгүнтүп.

…А балким күттүң кыштын эрте өтүшүн,

Самадың балким жаздын кереметин.

Карк этип карга конуп капшытыңа,

Капыстан кыйч дей түштү керебетиң.

IV
Мүрзөгө жаз келиптир, муңайым жаз,

Дөбөлөр сыр катышат мелтирешип.

Каргалар карыш жерден каркылдашат,

Акынды эскергени келди дешип.

Тирилик бүтпөйт экен, чолоо тийбейт,

Келүүгө бейитиңе куран окуп.

Ансыз да көп эстеймин жакынымдай,

Жашадың бала кезден көңүлдө өсүп.

Мен бүгүн жалгыз келдим, жан киши жок,

Сен дагы жалгыз тиктеп туруптурсуң.

Чын эле жатасыңбы ушул жерде?!

Же учуп кеттиң бекен дүйнө кезип…

ХIХ КЫЛЫМДАГЫ КЫРГЫЗ 

ТӨКМӨ  АКЫНДАРЫНА

Чындыкты бетке айткандан тайманбаган,

Оо, эр жүрөк кыргыздын акындары,

Силердин тагдырыңар кайчыланды,

Ким ачып, ким карайтты багыңарды?!.

Жашадыңар жетимдей кордук көрүп,

Өз ырыңар буйрубай өзүңөргө.

Чыккынчыдай көрүштү убагында,

Оңдоо, түзөө киргизип сөзүңөргө.

Айтуунун кереги жок сөз көбөйтүп,

Силер бир арча толгон жашыл өстөн.

Ырыңар канча запкы көрүп келди,

Душмандай чек араны басып өткөн.

Бирок силер калбадыңар майтарылып,

Айттыңар сөзүңөрдү айтаар улук.

Мен бүгүн канат байлап турган чагым,

Акындар, силер төккөн ырларды угуп.

Санаркоо
Доспу же каспы дос жөнүн,

Билүүгө керек убакыт.

Жүргөндө кайдан билесиң,

Жайчылык кезде чубашып.

Тууганбы же ал душманбы,

Жаныңда жүрүп билинбейт.

Жамандык болсо табалап,

Жакшыңды көрсө сүйүнбөйт.

Жаңылып кээде түз жерден,

Жаманды дос деп жүрөсүң.

Жай жүрүп баарын биле албай,

Сүйбөстү кээде сүйөсүң.

Кайран өмүр
Бир келген ушул кыска өмүрдү биз,

Кор кылып ыбырсыган нерселерге.

Жүрөбүз көңүл чөгүп, санаа басып,

Чымчыктай учуп, конуп кермелерге.

Үй салып, тың жашасаң дос, жар күтүп,

Ал дагы оңой менен келбес бакыт.

Кыялым булут болуп самсааласа,

Бу жаным көп нерсени эңседи эле.

Жашоо же жалаң гана көр тирликпи,

Тырмышып чычкан сымал жем ташыган.

Биз качан баалачу элек тирүүлүктү,

Купуя сыры жанган көз жашыңан.

Же балким майдалыктын азабынан,

Жүрөбүз көксөгөнгө жетип-жетпей.

Шаңшыган бүркүт үнүн укпай калып,

Сайраган булбулдарга көңүл бурбай...

Жалгыздык
Кемпир кейийт:

– Эгер чалым болгондо,

Жыргап жашап, жыргап өтүп кетмекмин.

Чарчасак да кошо чарчап, чай ичип,

Чайдай ысык мамиледе өтмөкмүн.

Жытын жыттайм. Неберелер жанымда,

Бир көргөнгө жалгыз деле эмесмин.

Шаарга келдим. Жашайм бийик кабатта,

Сыздайм бирок, жытын эңсеп элеттин, -

Деп кейийт да кемпир чөгөт санаага.

Арты жалган, алды күүгүм дүйнөдөн,

Аркы дүйнө артыгыраак көрүнүп,

Жүдөй түшкөн. Кеткиси бар калаадан.

Келин-уулда кемчилик жок. Ыймандуу,

Неберелер ойнойт чуркап жанында.

Антсе дагы көкүрөктө бир арман,

Күйүп турат: «Чалым болсо жанымда…»

Алдамчы шаар
Жалгызмын дейсиң, жалгызсың,

Алсызы өңдүү алсыздын.

Ал күндүн тартсаң кайгысын,

Ал улан жүрөт каткырып,

Тагдыры болуп ар кыздын.

Жароокер көзүң жайнаган,

Жаштыгың сенин жаштыгың.

Жүрөгүң мыкчыр ыйың бар.

Жүдөгөн өңүң. Жүрөсүң,

Табалбай жолун бактыңын.

Булактай тунук кыз элең,

Кымча бел сени, боз улан,

Ботодой жолго таштады.

Бар экен сенде муң арман,

Үзүлгөн мөмөң шактагы.

Шаар ичи сени шап кармап,

Шайтандай жолго ийилдиң.

Шапар тээп ойноп күлгөндөр,

Кумардын иши деп койду,

Бир түнгө гана сүйгөндөр.

1988-ж.
Жарака
Мен деле сендей эле адаммын го,

Бирок мен сен ойлогон ойду ойлобойм.

Тегибиз бир, бир улуттан жаралсак да,

Арийне, ортобузда жарака бар.

Андыктан, сенин мени түшүнүшүң,

Мен сени түшүнбөгөн өңдүү эле,

Түшүнбөстүк, ажырым пайда кылып,

Ойдогону унутуу оорго турат.

Албетте, кээде мени түшүнөсүң,

Айтканың туура дейсиң, баш ийкейсиң.

Бийлигиң, атың улуу болсо дагы,

Сен элдин ойдогусун сүйлөбөйсүң.

Чындыкты айтуу сага коркунучтуу,

Бирөөнүн тагдырына кайдыгерсиң.

Эл үчүн чыгып сүйлөө кайда сага,

Тууганым, жатпыз аны эч билбейсиң.

Адам пейилине
Биздин кайгы жалаң гана бизди эмес,

Каптап кирди тоо-талааны, деңизди.

Жандыктарга жашап жаткан бейкапар,

Жылып кирип сыздаттырды, кейитти.

Биздин кайгы каптады бүт жер үстүн,

Чымчым жерде, маңдай терде кайгы бар.

Эгер билсең байкалбастан үстүңөн,

Жамгыр болуп куюлгансыйт кайгылар.

Жылаан сыйпап кеткен өңдүү пейилиңдин,

Тардыгын айт манчыркаган, чиренген.

Жан-жаныбар эмес билсең таш дагы,

Коркуп жерге жашынгансыйт силерден.

Сага
Саламат бол, кетем эртең, келбеймин,

Биз жашаган үйдүн ички боорунда,

Шыбагында, аппак аки ташында,

Жана нурлуу ак жүзүңдө, көзүңдө,

Калды менин сүйүү сиңген көз майым.

Саламат бол, ак чырагым, каралдым,

Караңгыда көз болууга жарадың.

Сагынганда сыздап эстей жүрөйүн,

Ар кадамың жана сүйкүм жамалың.

Сендей назик жанды ардакташ үчүн мен,

Сенден алыс келет бир аз жашагым.

Күүгүм
Мен аны көргөндө чыдабай, 

Жүрөгүм зырп этип, токтолом, –

дейсиң да өңүңдү бозортуп,

Үнүңдү созосуң жоктогон.

Тагдырдын иши деп акыры,

Сооротуп өзүңдү аласың.

Кыйкырып кээде ырга кошосуң,

Дүйнөнүн кеңдигин, тардыгын.

Бири кем дүйнөнүн, бири шаң,

Майрамдай өтчү күн болор деп,

Үмүттүү үйүңдү карайсың,

Үңкүйгөн үйүңө киргиң жок.

Мен аны көргөндө чыдабай,

Миң ыйлап алгым бар өксүүдөн, –

дейсиң да үйүңдү тиктейсиң.

А өмүр капкачан кечкирген.

Жоголбосун махабат
Эч, эч качан сүйүп калган адамга,

Күлбөгүлө, суктангыла пенделер.

Жолугууга алдастаган жүрөгүн,

Калпыс ойго ишендире көрбөңөр.

Жер кареги булак өңдүү таптаза,

Сүйүү деген эң бир аяр сыр ката,

Бизди тиктейт. Умтулалы биз ага.

Эч, эч качан жоголбосун махабат,

Биздин балдар бизден катуу сүйүшсүн,

Алмаштырбай аны мансап, байлыкка.

* * *

Бийлик да, даңк да баарысы,

Кимди гана азгырбайт.

А акындын жүрөгү,

Жалаң гана жазды ырдайт.

Бийлик, байлык, даңк деген,

Чоочун беле ал үчүн?

Оокат болуп бербеске, 

Неге жумшайт бар күчүн.

Ким түшүнөт эх, аны,

Жүргөнү да баладай.

Басканы да салмактуу,

Башта жүргөн санаадай.

* * *

Жаш куракта каны кызуу жигиттин,

Намысына тийип койсо бийкечи,

Секирем деп тээ үчүнчү кабаттан,

Жулунганын күн да келет эстечү.

Баары жалын, баары толкун түрүлгөн,

Күчү таштай, булчуңдары түйүлгөн.

Текебердүү бир сөз айтсаң тик туруп,

«Өлтүрөм!» – деп бычак ала жүгүргөн.

Ошол жигит азыр мына үйлөнгөн,

Эстүү киши деп коюшат айылында.

Азоо кези калган артта жаштыктай,

Беш баласы жүрөт ойноп жанында.

Азыр аның көр тирликке берилген,

Текебердүү миң сөз айтсаң кебелбейт.

А балдары жаштыгында өзүндөй,

Күндө аларды кагып-силкип жемелейт.

Илястын ыры
Ч. Айтматовду окуганда
Жолуңда менин бүтпөс кайгым жатат,

Жамгырдай жаштыгымдын тунугунда.

А жылдар аны кайда, кантип катат?

Чыйрыккам чыдап болбос суугуңа.

Бир мезгил өтүп кетти, кеткени ошол,

Сагынткан, жалындаткан эңсөө менен.

Өзүңдү издеп чыккан жолумда арман,

Жашагам жакшылыкты көксөө менен.

Күтүнгөм бир кырсыкка кооптонуп,

Ал коога мен келаткан жолду тиктейт.

Туш болуш жаман жарга ал турган иш.

Кез болуш жакшы жарга өзүңдөн дейт.

Бир кайрык ошол бойдон менде калды,

Бүтүндөй жаштыгымды байлап алып.

Кетерде «Кош» – деп калар адам барбы?

Көзүнөн мөлт деп жашы, мөлт деп жашы…

Аселдин ыры
Мен сени кечирет элем,

Неге кайрылып келбедиң, жаным?



        Ч. Айтматов, «Делбирим»

Жер силкинип алгандай жүрөк кургур,

Неге мынча жарака бердиң жанга.

Мен сен деп санааркагам айлам куруп,

Кайрылып келбей калдың неге кайра.

Аргасыз боздоп ыйлап жолдо калдым,

А жолдо бакыт да бар, кайгы да бар.

Бирок мен бөксөм толбой кете берем,

Ардагым, андан башка бар беле айла?!

Арманым, неге ошондо келбей калдың,

Кечирээр элем го мен келсең кайра.

Жолугар жолдо бизди бөлүп кеткен,

Миң каргыш тагдырыма, тагдырыңа.

Сагыныч
Ошол күздө окууга өтүп барганмын,

Айылдагы кайыңдарды айт алтындай.

Бой тирешип калышыптыр жылаңач,

Бариктерин жерге сыйрып салышып.

Мен биринчи сыртка чыккам айылдан,

Айыл мага укмуштуудай көрүндү.

Көчө жатат алтын төшөп салгансып,

Бир башкача буруп турду көңүлдү.

Анан бир күн барганымда мектепке,

Мектебимден кала түштүм тартына.

Сагынчымды айта албастан эч кимге,

Унчукпастан кайтып кеткем артыма...

Сентябрды күткөм кайра зарыгып,

Каникулдун бүтүшүн көп самагам.

Алтын түстүү сары жалбырак тебелеп,

Мектепке эмес, сага кетип баратам.

Бозойдун  ыры
Көз карашың көңүлдө жана калат,

Жаш селкидей жайдары жапжаш 


келин.

Көңүлүңө көңүлүм дүрбү салат,

Толкундантат денемди айткан кебиң.

Кумар болуп жүрөгүм сага жанат,

Жалын айдап эргиген сезимдерге.

Сенин күлкүң, сүйлөшүң мага жагат,

Араң турам өзүңө төгүлгөнгө.

Кара көзүм, жоодурап турчу карап,

Көңүлүңө көңүлүм кызгылт манат.

Белгисиз бир эңсөөнүн чеңгелинде,

Менин денем байкалбай эрип барат.  

Курак ыр
Акыл-эс да калды токтолуп, 

Сөксө киши турчум октолуп.

Бара-бара мүнөз өзгөрүп,

Адам кетет окшойт жок болуп.

Санаа, кайгы жеңсе адамды,

Жакшылыкка үндөп алпарбайт.

Чоң максатты көздөп көрбөгөн,

Эптеп күнүн көрүп жансактайт.

Ошондуктан кургур адамым,

Улуу, бийик жолду тандагын.

Ыбырсыган майда пастыктын,

Азабында жашап калбагын!

Келип кет
Дүйшөн Жапаровго
Байлык бизден качат азоо ат өңдүү,

Баарын унут, бүгүн мында келип кет.

Ыр окуйлу, көңүл кушун көтөрүп,

Байлык эмне, байлык колдун кири го.

Мансап, кызмат акынды тек кемитет,

Арзыбаган ишке эмне анча көгөрүп. 

Ойго батып, ойду багып санааркап,

Өтөр өмүр чагылгандын изиндей.

Билген киши билер балким кадырды,

Билбегендер ичтен тынып, күлүшөр.

Биз ишенген, биз ырдаган тазалык,

Бийик, кымбат, келечектүү таза нук.

Түшүнгөндөр салам айтар ийилип,

Ырың чыкса окуур балким сүйүнүп.

Бу жашоого кереги жок таарынып,

Ат-Башыда Ата конуш тынч болсун,

Жаза бергин жанга жаккан ырларды.

Сендейлерди кудай бербейт жүз жолу,

Берсе берер акын кылып бир жолу.

Байлык бизден качат азоо ат өңдүү,

Баарын унут, бүгүн үйгө келип кет.

1992-ж.
Жүрөккө
Бу жүрөк баштан нени кечирбеди,

Көтөрдү өйдө-ылдый мезгилдерди.

Кантсе да жүрөк экен жанып турган,

Сактады касиетин өзүндөгү.

Кабылып сүйүү деген кереметке,

Канча ирээт салып көрдү өзүн өрткө.

Анда да алдабады, жаңылбады,

Ал гана турду жалгыз көкүрөктө!

Эстутум
Классташым Ороз Шаршеналиевдин жаркын элесине 


Ар өмүрдүн ыры бар,



Арманы бар, муңу бар.



Сен өлсөң да уулуңдан,



Сага окшош балдар туулар.
Нысапсызга душман элең,

Бычаксызга бычак элең,

Намыссызга күйөөр элең.

Кышы-жайы тыным албай,

Айылда иштеп жүрөр элең.

Барганымда барбалактап,

Ал-жай сурап калар элең.

Курбу-курдаш, дос тобунан,

Карааныңды издечү элем.

Көңүлүңдө кылдай кир жок,

Көксөгөндү сүйлөчү элең.

Доско достой, каска кастай,

Тике турган көк жал элең. 

Болбогонго сынбачу элең,

Гитара алып ырдачу элең,

Анан кантип сынып калдың.

Бир күндө эле күйүп жанып,

Арман болуп туруп калдың?!.
Базардагы бир сүрөт
Сатканы майда-барат,

Тамеки, сагыз, арак.

Аны да бирден бөлүп,

Ченеп сатат.

Жашоодон алган энчи,

Шыбагасы болгону ушу...

Унуткан бакыт менен күлкүнү да.

Маңдайында бир тиши жок,

Жылуу сөзү, күлкүсү жок.

Кара келин күн сайын эртеден кеч,

Соода кылат.

Көздөрү сурап турат,

Көңүлү жайында эмес.

Акырын: «Алыңыз» – дейт.

Аябай чарчаган го,

Араң турат.

1998-ж.
Дөбөдө
Бул боз дөбө үстүн шамал сапырган,

Жазда көктөп, күздө куурай жамынган.

Кимдин кайдан боло калган бейити,

Мүрзөгө эмес, талаага не жашырган?!

Тегереги гүл оронгон кооз жер,

Ар жагында булак туйлайт акырын.

Булак, бейит экөөнүн жанында,

Күндү тиктеп, жерди карап жатырым.

Бантикчен кыз
Чачында бантиги бар кичине кыз,

Негедир ыйлагандай көңүлү суз.

Жүрчү эле арабызда араң басып,

Мектепке келбей калчу келгенде кыш.

Алы жок бизче чуркап ойногонго,

Боорубуз ооруп кетчү ойлогондо.

Сабакты жакшы билчү калтырса да,

Бирок да ыйлап ийчү болбогонго.

...Мүрзөсүн издеп жүрүп араң таптык,

Сүрөтү күлмүң тиктеп турат бизге.

Дүйнөгө ыйлап келип, ыйлап кеткен,

Ошол кыз ойлоп калсам кирет түшкө.

Пессимисттик ыр
Кымгуут ойлордон жададым,

Кетким бар белгисиз тарапка.

Унутуп дүйнөнүн жалганын,

Балалык наристе сезимде,

Кайрадан келет бир жашагым.

Баладай жүрөктө кири жок,

Баарысын жомокко айлантып,

Өзүңдү жек көргүм келбеген.

Сагынтып, саргайтып, жалбартып,

Кетсем дейм эл барбас жактарга.

Олтурам дербиштей амалсыз,

Кетемин, тентиймин, жоголом, -

Деген ой көңүлдө сабалап,

Өзүмдү бир азга жоготом.

Дүйнө - өмүр өрттөнүп кетчүдөй,

Жалгыздык жанымды кыйнады.

Ишенип сыр айтаар киши жок, 

Жададым адамдар силерден,

Тажадым өзүмдөн, сөзүмдөн,

Кетемин тоолорго, талаага…

1995-ж.
Чынгыз хандын
заманынан бир сүртүм
Кан кармаган колдору карып барат,

Калаймандуу зор дүйнө арып барат.

Кадырына жалынган калайык калк,

Каз-катарлап алдында агып барат.

Бийлигинен кең дүйнө тарып барат,

Учкан куштун канаты талып барат.

Бели сынган берендер жер кучактап,

Каны жерге акырын тамып барат.

Хан акырын жылмайып күлүп турду,

Жер жарылып, чөп дагы күйүп турду.

Бир адамга бүт дүйнө багынбасын,

Көкө Теңир бир гана билип турду.

...Көчмөндөрдүн дүбүртүн тыңшап жатып,

Ал ойгонду кайсы бир дабышынан.

Тура калып муштумун түйүп турду,

Карт тарыхтын кан болгон барагынан.

Мүрзөдөгү жазуу
Келдик, кеттик дүйнөдөн,

Төрөлгөнүң бир бактың,

А өлгөнүң бир аттык.

Бу бири кем дүйнөдө,

Шаңшып учсак деди элек.

Шаңшытпады бу тирлик.

Көздөгөндүн баарысын,

Көрүп учсак деди элек.

Көрбөй учтук көп ирет.

Жылкы болуп тебиштик,

Карышкырча ыркырап.

Май-талкандуу жер тапсак,

Жойпуланып түлкүдөй,

Марып турдук жеп-ичип.

Эми мына мазарбыз,

Жалгыз үшүп жатарбыз...

КУПЛЕТТЕР
Мезгилдин мыйзамына бар жалтануу,

Ал бизден таш боор жана кайрымсыз да.

Андыктан керек бизге сактанууга,

Сактануу - бир чоң эмгек жаратууда.

* * *

Күчүм жетпес сени сактап калышка,

Сендейлердин кыйнап бүттү муңу абдан.

Ошондуктан сага окшогон балдардан,

Тартынамын атаң ким? – деп сураштан.

* * * 
Жооп сурап чыга берет күн күлүп,

Нурларына касиетин жаратып.

Өткөн күнгө окшобойм деп ант бердим,

Чыккан күнгө жооп издеп баратып.

* * *
…Биз эки ирет төрөлбөйбүз, ал ырас,

Бул дүйнөнү эне гана тазалайт.

Ошондуктан агымы зор заманды,

Эне гана аруулайт да, жаңылайт.

Табыттагы жазуу
Өлүм табат адамды,

Кайда гана жүрбөсүн.

Тирүүңдө ал сени,

Коштоп жүрөт дайыма.

Чоң эмгек жасап анан

Өлүү керек!

Жөн гана жашап жүрүп,

Өлүп калуу

Төрөлүүнү актабайт!

Кеч күздө
Күн салаңдайт көлөкөдө кенебей,

Көңүл калган, санааркаган убактай.

Жалбырактар менин бүткүл денемдей,

А дарактар жерди тыңшап турат жай.

Кыздар келет жасанган да, боенгон,

Эң сезимтал, көптү билген балекет.

Бурап боюн, күздү сезбес денесин,

Сезим оту бүчүр өңдүү жара тээп...

Жалбырактар ырдайт ырын күздөгү,

Эңсей калып жайда жашыл элесин.

А жер болсо араң гана дем алат,

Жалбырактан жаап алып денесин.

аЙЫЛ КечИ

Бул күндүн батыш тарабы,

Кызартып тоону, талааны.

Айдарым жели ойноктоп,

Акыркы нуру тарады.

Кош караан болуп күүгүмдө,

Булуттар каалгыйт чубалып.

Күн баткан тоонун башында,

Бозорот чексиз мунарык.

От күйөт кырда, коктуда.

Термелет желге бетеге.

Мал келет эстүү баштанып,

Ыкшала басып көчөгө.

II

Шоолалары күндүн али өчө элек,

Тоону көздөй сиңип кетип карааны.

Чексиздикке чөгүп  барат байкалбай,

Куса кылып жазда айдалган талааны.

Шуулдаган шамал да жок, дымыган,

Үркүп качкан койлор да жок талаада.

Жарганаттар учуп жүрөт жалт берип,

Үргүлөгөн кыштак ичи санаада.

Суулар гана шаркыратма сыяктуу,

Кайталашат бир обондун кайрыгын.

Коюу түнгө сиңип барат кызыл кеч,

Ээлеп алып тоо-талаанын айдыңын.

Элес 
Аркы өйүздө кол булгайсың муңайым,

Ортобузда жатат деңиз чалкыган.

Деңиз мага көпүрөдөй көрүнөт,

Сүзүп өтүп кетким келет артыңан.

Күйөт деңиз, күйөт албуут толкундан,

Толкунуна кол жылытып олтурам.

Күндөр калды үмүт кылган эчаккы,

Ой-кыялды санаа менен толтурам.

Барсам дагы, барбасам да өзүңө,

Өтөт турмуш аккан суудай акырын.

Бирок дайым менин акыл-эсимде,

Сен жашайсың кымбатым да жакыным.

Жаз
Жаш кезиңде түшүп койгон сүрөттөй,

Жаз кылтыйды көңүлдөргө от таштап.

Турат көчө жаңы ойгонгон сезимдей,

Жаздын желин, жаздын демин кучактап.

Күз
Күбүлгөн күздүн жааны – жалбырактар,

Күтүнгөн кыштын жолун кырдан карап.

Күзгү обон күздүн жели шыбыргактап,

Күзгүдөй чагылышкан күн тарап жак,

Бүдөмүк күмүш жолун чачып алып,

Шаар өзүн шарт күзгүдөн тартып алып,

Кеч күздө келбээрсишет, каалгышат,

Бар мүлкүн жон-жонуна артып алып.

Күз өзүн күздүгүнө боёр мезгил,

Бар бүтүн боёктору жерге сиңип.

Кимиси кайда кетти, кимиси өткүр,

Шашылып бир бейпайда иш кылгансып,

Жолуңда суз тиктешет. - Кайра жеткир, 

Жапжашыл, жашыл менин жаштыгыма! 

…Таксидей жалаңдаган кыш келатат,

Дүрбүдөй жакындыкты улам самап.

Өмүргө
Өмүр чиркин кайталангыс жаралуу,

Мезгил андан өктөм, ылдам көрүнүп,

Көздөрүңдүн ирмемине илээшпей,

Кеткендигин байкабайсың төгүлүп.

Сен унутпа, мен да унутпай жүрөйүн,

Жакшы учурлар өмүрдө аз, саналуу.

Мен да сенин жакшылыгың тилейин,

Өмүр чиркин кайталангыс жаралуу.

ЭЛ ТИЛЕГИ МАНАСТА

Бир кылымга биз кечиктик өкчөлүп,

Эл да кетти таанылгыстай өзгөрүп.

Нарксыздары, наадандары көбөйдү,

Абийир күтпөй манчыркашат төш керип.

Башкара албай үй-бүлөсүн, балдарын,

Ата журтту таштай качты хандарың.

Эл журт турат бир үшкүрүп, бир күйүп,

Көрөрбүз деп башка кудай салганын.     


Оомат келип карга, кузгун башына,

Бүркүттөрүң кызмат кылды кашына.

Жойпуланып жоор болду тулпарың,

Батып турдук бактысыздык сазына. 

Төбөлдөрдөн бүттүк окшойт түңүлүп,

Келсе дедик Манас кайра тирилип.

Төрөлөрүн билген өңдүү Манастын,

Эл журт карайт келечекке үңүлүп…
Кандуу апрель
2010-жылдын 7-апрелинде Ала-Тоо аянтында курман болгон баатырлардын жаркын элесине
I

Өз элинин жетпей кадыр-баркына,

Хан курусун ок аттырган калкына.

Бийлик, байлык манчыркатса пендени,

Залакасы тиет тура жалпыга.

Кан жөткүрүп тийген октон жаш бала,

Жыгылганын көрсөң жүрөк титирейт.

Биздин балдар, биздин баатыр жигиттер,

Октон коркпой эл-журт үчүн күч үрөйт.

Качпагыла! – айтты мына эр жигит,

Качуу кайда, окту көздөй жутунду.

Мындай бийлик элдин белин сындырып.

Күлгө айлантып чачып ийет журтуңду.

Эске келбей арман, кайгы, өлүм да,

Намыс турду эң биринчи катарда.

Жааган окко тике туруп качышпай,

Узап жатты кайра келгис сапарга.

Аргасыз эл, армандуу эл муң кайгы,

Жутуп турду көздүн жашын төгүлтүп.

Хан кутурса элдин шору турбайбы,

Каалаганын жазап турса дөөгүрсүп.

II

Эне байкуш ыйлап жашы соолуду,

Айыкпайт го арман, кайгы жарасы.

Кара кийип жесир калды жаш келин,

Эмчекте эле кичинекей  баласы.

Бала жоктойт табыттагы атасын,

Кандай арман муну менен теңешет.

Калк кан жутуп турду боздоп аргасыз,

Канчасы өлдү деп титирейт саресеп.

Кан жыттанган Ала-Тоонун үстүнөн,

Учуп конуп каркылдашты каргалар.

Жаңылыкты жар салышып турушту,

Канга айланган кагаздагы тамгалар.

III

Өттү баары, жара калды ачылып,

Жаштык калды жаш жигиттин сөөгүндө.

Боздоп ыйлап, буркурашып турушту,

Келген  эл-журт  баатырларды көмүүгө.

Апрелде келгин куштар качышты,

Ок жыттанган көчөсүнөн Бишкектин.

Кайран кыргыз аз элек го ансыз да,

Маңызына  күйүп турдук бул кептин.

Аза күттү Ала-Тоонун бүркүтү,

Манас бабам арбагына сыйындык.

Өзүмчүлдөр чек арасын жабышты.

Башка түшө калган кезде кыйындык.

Мындай кезде  карга, кузгун көбөйдү,

Бүркүттөрдү жок кылам деп чамынып.

Бириге албай күйүп турган учурда,

Бабам Манас сени турдук сагынып.
Теңири менен сүйлөшүү
– Кудай деле уктайт, эс алат.

Кылмыштын баары кудай уктап кеткен учурда болуп жатат.
                          Кинодогу диалогдон.


Оо, Теңири, пенделерге ишенип,

Уктай көрбө, эс алба.

Эс алсаң да күзөтчүңдү кое көр,

Бу дүйнөнү тытып жулкуп кетишет,

Андан кийин эс алганың кеч анда.

Оо Теңири, ишенбегин пендеге,

Жер алардын түгөнгүз бир кенчиндей.

Бирин-бири жок кылсам деп турушат,

Чыгыш-батыш  кыр көрсөтмөй, эрсинмей.

Оо Теңири, кандай айла кылабыз,

Жар алдында кулаганы турабыз.

Акыл эс да, рух дагы төмөндөп,

Урап түштү бийиктиктер урагыс.

Пенделериң ишеничин жоготуп,

Ар намысын, акчасын да коротуп.

Алды артынан ушак айтып күлүшөт,

Койгону жок ыйлаганын сооротуп.

О Теңири, адашты го пенделер,

Ыргып учуп башка конгон селделер.

Ай талаада кудай издеп жүрүшөт,

Ооздон түшүп ишенимдүү келмелер.

Сен асманда уктап жатсаң мемиреп,

Пенделериң бирин-бири кемирет.

Ошондуктан азайсын деп  жамандык,

Нур жаадырып, ишеничти төгүп өт.

МЕН ИШЕНЕМ

Бөлүнгөндү бөрү жейт.





Эл сөзү.
Эл атынан сүйлөгөндөр чарчатты,

Өчтү ишеним,азгын тартты дилибиз.

Бизди алдашты,каалашынча калчашты,

Аз калгансып күйүп турат күнүбүз.

Бизди бөлдү түндүк,түштүк элсиң деп,

Сай ташындай саясатчы сөрөйлөр.

Ара жолдо арман кылды кайран эл,

Күйүп турду көкүрөктө көйгөйлөр.

Ал аз болду, аткылашты, жулкушту,

Кагыштырды, от коюшту жүрөккө.

Эл байлыгын менчик кылып курутту,

Арман кылып жетпей турдук тилекке.

Ансыз деле алакандай эл элек,

Жумуш издеп чарк айландык дүйнөнү.

Аз экен го арасында бийликтин,

Эл үчүн деп, жер үчүн деп күйгөнү.

Анда неге үмүт кылдык, ишендик,

Бири кетсе,бири жакшы болот деп.

Айткылачы, байлык,бийлик бир күндүк,

Оомат кетсе оодарылып калат деп.

Кантсе дагы мен элиме ишенем,

Элден чыгат эр жүрөктөр, эрендер.

Сыйыналы арбагына Манастын,

Рухубуз ошондо бир тереңдээр!

